
DIMENSI KOOP bilangan pertama untuk 2018 
menampilkan beberapa kupasan isu yang pastinya 
dapat memberi idea dan perkongsian ilmu kepada 
semua para pembaca khususnya mereka yang 
terlibat dengan gerakan koperasi di Malaysia. 

Menarik kali ini dikongsikan wawancara bersama 
Ketua Pengarah Maktab Koperasi Malaysia 
bersempena dengan program Lestari Modal Insan 
Koperasi (LMIK) yang memfokuskan  “ Kerjasama 
Asas Amalan Koperasi”. Sememangnya 
matlamat program ini adalah untuk membantu 
anggota koperasi dalam memahami tentang 
koperasi dan perniagaannya dalam meningkatkan 
tahap sosioekonomi anggota seterusnya mengatasi 
kos sara hidup yang saban hari meningkat. Selain 
itu ianya juga memaklumkan kepada peserta 
akan peranan agensi di bawah Kementerian 
Perdagangan Dalam Negara, Koperasi dan 
Kepenggunaan (KPDNKK). Melalui penglibatan 
dan sambutan yang menggalakkan daripada orang 
ramai, program sebegini dilihat mampu untuk 
memperkenalkan lagi koperasi serta peranan 
dan manfaatnya kepada masyarakat setempat 
serta program-program anjuran agensi di bawah 
KPDNKK. 

Rata-rata masyarakat hari ini sedar tentang manfaat 
berkoperasi, namun disebabkan kurangnya 
ilmu dan pengetahuan, minat untuk berkoperasi 
berlalu begitu sahaja. Dalam Mencipta Kejayaan 
dalam Koperasi  Maktab Koperasi Malaysia 
berperanan memberi bimbingan dan latihan 
kepada gerakan.  Apabila koperasi mampu untuk 
berdiri teguh, seterusnya dapat memberi kepuasan 
dan kemudahan kepada pelanggan, sudah pasti 
kesetiaan anggota tidak akan berbelah bagi seperti 
yang diselitkan dalam artikel Kaedah Magnet 
Pelanggan Selain Ucapan Sila Datang Lagi.

Bagi menjadikan koperasi kekal sebagai sebuah 
entiti perniagaan yang sentiasa berdaya saing, 
pengoptimuman terhadap teknologi seharusnya 
dimanfaatkan oleh semua anggota koperasi. Pada 
hari ini, segala maklumat terletak di hujung jari, 
bahkan segala perkongsian idea dan pendapat 

dalam kalangan anggota boleh dikongsikan melalui 
Google Drive: Keep Everything, Share Anything. 

Antara isu lain yang dipaparkan menerusi DIMENSI 
KOOP kali ini adalah Peluang Koperasi dalam 
Perniagaan Francais. Dalam konteks berkoperasi, 
kita tidak boleh lari dari  segala risiko dan cabaran 
yang mendatang kerana setiap mereka yang 
terlibat dengan perniagaan koperasi  anggota perlu 
mempunyai Kompetensi Keusahawanan.  Tiada 
orang yang mahukan kegagalan, namun tanpa 
keberanian dan usaha, segala cita-cita dan impian 
pasti berkubur.

Dua lagi artikel yang mesti dibaca oleh semua 
dalam DIMENSI KOOP bil.56 ini adalah Audit 
Syariah: Pembiayaan Islam: Skop dan Proses 
serta Koperasi Meningkatkan Martabat Kaum 
Wanita. Semoga keluaran kali ini dapat memberikan 
informasi dan manfaat kepada semua pembaca.

Salam hormat dan selamat membaca.

aDari Mej Ketua Editor

